
Udari begira 

Uda honetan Ikerkuntza Saila zabaltzera gonbidatzen zaituztet; gorputza izango da eremua 

AGURTZANE ORMATZA IMATZ 

Udaren usaina gainean daukagu, eguraldiak askotan kontrakoa esan arren. Ikastetxeetako ateak apurtzear daude, eta umeak, gazteak zein irakasleak irrikan zementutik ateratzeko. Batzuek oraindik oporrak urrun eduki arren, udaren eragina jadanik sentitzen dute... 

Askok planak zehaztuta, besteak jakin gabe oraindik zer egin, bat baino gehiago opor gabe. Denok udako oporrei bueltak ematen, gogotsu eta urduri... Gogotsu egunerokotasunetik irtengo garelako, eta urduri errutinak ematen digun ziurtasuna ez dugulako edukiko. 

Jakin badakigu ezin dugula espero larregi opor batzuetatik, baina zaila da gure beldurrak, espektatibak, beharrak eta desioak ez jartzea horrelako garaian. Ez duguna egin urte osoan ezinezkoa izango da aste batzuetan gauzatzea. Baina... badaukagu, nahi izanez gero, aukera ederra gustatzen zaigunari bidea emateko. 

Hau dela eta, Ikerkuntza Saila zabaltzera gonbidatzen zaituztet uda honetan. Gorputza izango da gure eremua.Gorputza geu gara; ez daukagu gorputz bat, baizik eta gorputza gara. Eta, hain zuzen, gorputza izango da gure baliabidea, gutaz gehiago jakiteko. Gorputzari bere tartea eskaintzen diogunean sakontzen dugu gure sentitzeko gaitasunean, gure gorputzaren kontzientzia hartzen dugu, gure gorputzeko espresioaz jabetzen gara, gure hitz gabeko komunikazioa handitzen dugu, gure baliabideez eta gure mugez ohartzen gara.... 

Animatzen zaituztet zuen gorputzeko itsasoan igeri egitera, zuen mendietan ibiltzera, eta ahal edo nahi duzuen heinean bestearen gorputzaren izkinetan galtzera. 

Goizean, egunen batean inor baino lehenago altxatu eta gosaria prestatu zuretzat bakarrik. Etxea oraindik ez da seme-alaben hitzekin bete, ezta zure lagunaren begiradarekin ere. Dastatu galleta gozoak, usaindu kafea, loaren azkeneko arrastoak astindu, katiluaren beroa eskuetan nola sartzen den sentitu, begiek zelan zabaltzen diren presa barik... 

Eguerdi batean, hondartzatik etxera zoazela, aukeratu beste bide bat zure txokora bueltatzeko. Beharbada pentsatu duzu behin baino gehiagotan ea zer dagoen bide hartan; har ezazu. Eta gozatu gertatzen denarekin, nola sentitzen zaren, nolako mutil eta emakume ederrekin gurutzatzen zaren, zer paisaia dagoen... 

Edo hondartzatik lehentxeago irteten bazara, etxera heldu ahalik eta arinen, eta dutxa gozo baten azpian, zergatik ez, masturbatzeko tartea hartu. 

Bazkari bat prestatu edo agindu zure gustuak kontuan hartuta. Gonbidatu lagunak, familia... eta betiko tresneria erabili beharrean jan den-dena atzamarrekin... Nolako testura dauka arrainak, hatz puntak zurgatu... Atera barruan daramazun umea. 

Bazkalondoan, gonbidatu zure bikotekidea siesta egitera. Helburua ez da txortan egitea, bata bestearekin egoteko tarte lasaia edukitzea, azalean egotea... baizik. Presa gabe, besarkatu, hitz gozoetan murgildu... besterik gabe (umeak badauzkazu lor ezazu lagunen bat eurekin geratzeko ordu pare bat edo). 

Arratsalde batean aukeratu leku bat biluzik egoteko modukoa. Zuk erabaki norekin nahi duzun hara joan: lagunak, familia, bikotekidea, bakarrik... Eguzkiaren izpiaz gozatzeko aukera era edukiko duzu... Sentitu nola berotzen duen gorputza, nola haizeak laztantzen dituen titiburuak, nola areak jolasten duen azalarekin... 

GARRANTZITSUENA ZU ZEU. Iluntzean, berdin da, koadrilan edo bakarrik, ederto jarri, baina ez eraman bularretakorik edo kulerorik edo galtzontzilorik. Libre. Nola sentitzen zara? Nolakoa da gaineko oihalaren fereka azalean. Nolakoa da zuk bakarrik jakitea ez daramazula ezer ere ez azpian? Eta bikotekideari esaten badiozu? 

Eta afari erromantiko bat prestatzen badiozu zeure buruari? Zure musika jarri, nahi baduzu kandelak piztu edota usain gozoren bat, loreak... nahi duzuna ipini. Dotore jantzi gaur gonbidatu garrantzitsuena daukazu-eta ZU ZEU. Mahaia zure gustuko gutiziez bete, ardo edo garagardo on bat zabaldu... usaindu, dastatu... irudimenari utzi iezaiozu bere bideaz gozatzen. 

Gauerako izarak aldatzen badituzu eta berriak jarri (hobeto goizean egin), biluzik sartu ohean, eta entzun azalak zer diotsun... 

